
Peyatoran

Alhamdulilah, pojhi sokkor ka Ajunannepon
Ghuste Allah se asépat Bellas tor Ase sé ka'dimma ampon
aparéng rahmat tor kabhajjhra’an mongghu lalampan
terbi'epon Majallah Jokotoleé sé kapéng 27 paneka.
Sampornana sadhdja éssena Jokotole ghumantong da’
kaéhlasan tor kaparduliyannépon sadhaja para maos
sareng para ghumate pangangghit tor panolées.

Majallah Jokotolé aropa’aghi majallah sé abhasa
Madhura se éterbi‘aghi sareng Balai Bahasa Provinsi Jawa
Timur. Majallah paneka terbi’ dukalé dalem sataon
sajjheggha taon 2008.

Panerbi'an majallah Jokotole sareng Balai Bahasa
Provinsi Jawa Timur aropa‘aghi bujut nyata badana tor
partisipasi Balai Bahasa Provinsi Jawa Timur dalem
meyara bhasa Madhura.

Majallah panéka ghadhuwan mandat bhadhi
ajaga tradisi namong ta’ nolak dari kabada’an inovasi
saénggha kalaban mandat panéka redaksi ngarep
majallah Jokotolé kéngéng dhaddhi médiya se kengeng
‘kapatodhan’ sareng jhaman tor kengeng etaréma sareng
Madhura

sababepon majallah panéka kéngéng ajadga kaakoran

bannya’ magharsare, sareng komunitas
antara globalisasi sareng babatekepon oréeng Madhura sé
aghung.

Balai Bahasa Provinsi Jawa Timur ngarep malar
mogha amanfa‘at d&’ Pamarénta Daera se bada & Polo
Madhura, magharsare Madhurd, sareng para pamerte
bhasa tor kabudhaja’an Madhurd. Pangareppéepon
redaksi, ésse’€pon majallah ka'dinto kéngéng ebhadhi
baca’an kaangghuy maonga’ literasiépon para pamaos sé
terro ngaonénga sareng merté bhasa tor kabudhéja’an
Madhura.

Redaksi

TOPENG
PATENGITENG

EPANGGINA SAJARAHEPON

Kabada'anna topeng ka'dinto dibi' saestona dari Budhaja Totem rakera
ampon bada 300 taon se tapongkor, badana Topeng Paténgténg & dalem salérana
gi' bada pangarona dari pangajarin Hindu-Budha sé ampon bada é Nusantara
ka'dinto.

Dhisa Paténgténg sé ampon ekaonengé badana kasenian Thuk-thuk/Duk-
Duk, lakar kaagungan kaedhan se raket sareng sejarahepon bhujarra karaja'an
Majapahit. Gi' dimén badana sardadu Tar-Tar sé ampon epakala sareng sardadu
Majapahit ka'dinto, buru ka san-kassannaghi, kantos bada sabagian se dapa' ka

dhisa Paténgtéeng se dimen anyama Mingcai, samangken dhaddhi Mincai.

Dineng nyama Paténgteng ka'dinto,
asalla dari oca' Cena, enggi ka'dinto
Paitingting. Panotoran ka'dinto jhughan se
makowat baddna pansaponapan kennengan se
laén jugan sé agdduwan nyama dari ca' Céna
akadi Sribun, Botai sareng Pankenong. BaAdana
kelompok kaom sé ngengghune dhisa Mincai
ampon ékaonenge nyamana kaom tane se
namen padi aghuna'agi sombherra aeng se
ampon bada.

Nengalé badana Thuk-thuk/Duk-Duk,
guntenggun kasebbut ka'dinto ménangka sala
séttongnga ghun-téngghun sé ampon dhimen
badana ¢ Madhura. Ghun-téngghun thuk-thuk
ka'into saéstona dhimenna ésebbhut rokat;
dari sangetdha sederhana sareng ghun-
pagghunna (monoton) tabbuwanna sé amonye
Thuk-thuk/Duk-Duk tak kantos ékaonenge
maknaépon sé¢ bada e dalem ghun-tengghun
ka'dinto, la-mala eanggep ta' paguna ta' lebur
¢ dalem pangartéanna masyarakat dhibi',
saénggha sajan ta' ékaonenge pas laju sajan
elang €& jaman samangkén dari sajan
bannya’na tatéengghun laén sé bada neng e

televisi otaba HP.

MACEM NYAMANA E DALEM
TOPENG PATENGTENG

Bada 5 (léma') macem topéng Patengteng:

e Sapasang 2 (dhaduwa') Topeéng
Satria/Panji se robdna abarna konéng
(laké' ban bine'),

e Sapasang 2 (duwad') Topeng dunor
(pembantu) robana abéarna pote (dunor
otaba otaba ponakaban),

e Settong Topeng Bhuta/Raksasa robana

abarna biruh (hijau).

Pada sareng gulina tari rakyat laenna
sé bada e masyarakat neng luar pangarona
kraton, gulina édalem tarian topéng ka'dinto
jugdn sanget sederhana, langkong serréng
elang-ulang.

Naning bada esettong bakto, seggut
monyée tabbuwanna sareng gulina tari
penarina masok kadalem kabada'an akadi
kasosoban (trans) sé mabidad eénggi ceppet
otaba laonna gulina sé saestona ngéréng otaba

noro'agi ttmpo monyena tabbuwanna.

JOKOTOLE > 03



Kalambi pangangguy (busana) se
éyagem banné pangangguy khusus, namong
pangangguy se resaaréna eyangguy, sadajana
panari lake'an, juganan sé dhaddhi potre
(biné'an).  Nengale dari  pangangghuy
ghapanéka kadhiya ampon bada pangarona
masokna aghama Islam, sé ka'dimma kaum
hawa (babine'an) dimen lakar ta' eéparéngagi
apor-campor sareng lalake’an & kennengngan
tatengghun, cokop bada neng e pordapor

bisaos sareng arabat ana'.

Sajjeggha jaman ka'dinto, careta sé elakonagi
bannya' aoba tojjhuwanna ébadi syiar agama

Islam.

TABBUWANNA TOPENG
PATENGTENG

Topéng Patengténg etabbuwi sareng
Thuk-thuk/Duk-Duk (ensambel perkusif) se
étabbhu sareng 7 (petto') oreng; tabbuwan/

Lakonna tarian Topeng Paténgteng tak

jhau dari caretana ¢ jaman Hindu-Budha
dimenna. Metorot dari pan-saponapan somber,
badana tari Topeng Paténgteng e dalem
tabbuwanna Thuk-thuk/Duk-Duk lakar ampon
pan-saponapan ratos taon se tapongkor se
ampon bada e Madhura, pas laju émanfaathagi
sareng Pangeran Arya Kusuma se asalla dari

Sampang, badi sarana syiar Islam.

musik ka'dinto ebagi 3 (tello') macem

tabbuwan sé pokok énggi ka'dinto:

e Sapasang ning-nong (akadi
bonang gamelan jawa) se etabbu sareng
bhu-tabbuna dari kaju koncona ebuget
karet/ebban, monyeéna dari sapasang
tabbuwan paneka masok pentatonik
semma' sareng monye 3 sareng 1 laras

slendro dalem tabbuwan jhaba.



e 5 (léema') tabbuwan Thuk-thuk/Kentungan
(jhaba = kenthongan) dari kaju jateé/nangka
anyama:

» Gudug/Pangorbi (ukuran se paléng raja)

>

> Tangkating, (se lebbi kenek dari
Gudug/Pangorbi),

> Panerros, (sé lebbi kenek dari Tangkating),

» -Tungtung (se lebbi kenék dari Panerros),

> Tiktuk (okoran se paling kene', aguna
ajaga beat),

> Gung (gong) sé okoranna + 75 cm dari bahan

konéngan/dhimbhagha.

CARETANA TOPENG
PATENGTENG

Metorot dari somberra careta sareng pan-
saponapan masyarakat ¢ Disa Paténgteng, Thuk-
thuk/Duk-Duk Dbiasana ebadi salameddhan
Rokat (jawa=ruwatan) disa, € bakto makanan
somor mondut aéng dari somber e lowar disa pas
epakabin/épacampo sareng somber sé asalla dari

dhisana dhibi'.

Narasumber:

=

H. Ruslan Abdul Gani (pemuka agama).
Pak Sahar (tokoh masyarakat dan pembina seni).

SONCIRE S

Salameddhan Rokat ka'dinto
maksoddd apangareb Somber e dhisa
ka'dinto esenglaaghi dari kerrengnga aeng
(asat). Salameddhan paneka ebada'agi
namong e bhakto para' bulan pasa.

Ghun-tengghun Topeng Patengténg
sareng Thuk-thuk/Duk-Duk tamasok
jhughan  gunténggun Sandiwara/Teater
Total se akadi monyena tabbuwanna para'
pada'a sareng budaja 'musik komunal'
laénna neng Indonesia, sabab musik
jhughan sareng tarian ban abhangon careta e
dalemma.

Dimen monyeéna musik namong
émolae sakadar tandd otaba onjangan
ghuntengghun, ¢ baktona se nénggu ampon
pada rabu. Tarian Topéng Paténgteng sareng
carétana pas laju emolae sareng monyena
bhu-tabbhuwan.

Monyena musik bunten ta' kadibi'an
sakadar amonye, sabab ropana jugan bagian
dari tari ban sastra. Tarian, sé nari kantos 5
(lema') oreng penari sé ngangguy Topeng

bang-sébang metorot babategga sé nari.(¥)

Sugimin (guru kesenian dan staf Pemda. Kab. Bangkalan).

Zoelkarnain Mistortoify (dosen Jurusan Etnomusikologi, Fak. Seni Pertunjukan ISI Surakarta).
Hidrochin Sabarudin (Pengamat Sejarah dan Budaya Madura).

Masyarakat Dhisa Paténgténg sé kasokan aparéng pamangghi.

LAR-SAGHELLURRA
OCA’ ENJHAMAN E
DALEM BHASA MADHURA

Prof. Dr. H. A. Syukur Ghazali, M. Pd

Universitas PGRI Kanjuruhan Malang

Opamaépon bada dua’ oréng akandha.
Dua’oréng ghella” asallépon pada Madhurana,
nangéng dari dua’ kennengngan sé bhidha,
séttong dari Songennep sé séttongnga dari
Bhangkalan. Manabi épéyarsa’aghi, sé kaduwa
pada saling sambit kalaban lancar; sé kaduwa
sama sakalé ta’ apangrasa andi’ kamalaradhan
ka’angghuy nyambidhi otaba nerrossaghi
atorra. E dalem kabada’an sé kadhi ka’dinto
kadhiya ta’ kéra bada oca’ énjhaman, sabab sé

kaduwa pada ngarténa.

Oca’ énjhaman asalla dari pan-saponapan
kadhaddhiyan, kadhiya oréng adagang, atané,
komunikasi, ban salaénnépon. E bakto jhaman
dhimén, oréng Amerika adhaghang sareng
oréng Céna. Serréna pada ta’ ngarténa, oréng
Amerika ngoca’aghi ponapa sé ékamaksot
ngangghuy bhasa Inggris sé ta’ samporna, sé
sareng Charles F. Hocket ésebbhut bhasana na’-
kana’” bhaji’ (baby talk). Sé oréng Cénana jhuga
ngangghuy oca’ Céna sé jhughan ta’ samporna.
Tojjhuwanna coma sopaja bisa madapa’
maksoddha da’” oréng Amerika. Bit-abidhan sé
oréng Amerika néndha oca’-oca” Céna sanaosa
ta” ghenna’ otaba ta’ samporna. Saka’dinto
jhughan sé oréng Cénana nérowaghi bhasa

Inggris sanajjhan ta” ghenna’.



E séttong bakto, bada oréng Céna
dhaddhi jur moddhina kapal, noro’” oréng
Amerika. E bakto alajar, jhurmoddhi Céna
ghella” ngatalé ondhem aleng-oleng é jhauna.
Dhibi'na duli berka” nyaré’é kapténna kapal,
pas abala jha" bhakal bada’a angén
kalangbusbus angén la’-ola” taon. Sé Céna
ngoca’, “E ada’ bada typhoon.” Maské ngoca’” li-
baliyan, oréng Amerikana ta’ dhuli ngarté.
Sa’amponna kadhaddhiyan, oréng Amerikana
ponapa sé ékoca’aghi jhurmoddhina. Ca’épon
patanyana Kapténna kapal, “Ba’na ghella’
ngoca’ apa, akanta phoon ... phoon bariya?”
Oréng Cénana pas nyambit sambil ngala’
sarong

ébheng-ghibhengngaghi  éyattassa

typhoon.
Sajjheggha kadhaddhiyan gapanéka oréng

cétakka sambi ngoca’ typhoon

Amerika nyebbhut angén raja ghapanéka
typhoon, sareng oréng Madhura ésebbhut angén

la’-ola’ taon.

Dari kadhaddhiyan adhaghang, oréng
Madhura bannya’ ngénjham oca’ Céna sé
bannya” kaédhanna sareng péssé, akadhi “ecci”,
“kétheng”, sén, bsl. Dari pangaonéngan
gapanéka oréng Madhura ampon cc’ salpa’na
abalanjha “Melléya cabbhi saessen.” Jhughan
kapra ékaéding oreng Madhura abalanjha
“Ngobangana acanna sakéthéng.” Oréng céna
nyebbhut “dacén”. Lajhu oréng Madhura ro’-
noro’ ngangghuy oca’ dacén, salaénna oca’

témbhangan.

Oréng sé alako é bagiyan hokom bannya’
mondhut oca’-oca’ dari Bhasa Arab sareng oca’
Balandha. Dhimin, serréng kapéreng oca’
“landraad” oca’ Balandha sé arté’épon kantor
orosan naghara bagian orosan daérah; dhimen
pangawas ésebbhut opziener, sé kadhaddhiyan
dari oca’ op = dari lowar, ban zien = ngabassaghi,
ban panoténg -er = oréng. Dhaddhi oca’ opziener
andi’” maksod “oréng sé andi’kalakowan
ngabassaghi bhaghus bhuntenna kalakowanna
oréng laén sé ngajhar dari lowaran, ta’ kéngéng
masok ka dalem. Opamaépon oréng sé
éyabassaghi ghella’ séttong ghuru, opziener
ghella” namong kéngéng ngoladhi bhaghus
bhuntenna carana ghuru ghella’” ngajhar dari
lowar otaba dari jhauna, ta’ kéngéng masok ka

dalem kellas.

Macem-Macema Sabab Maso’na Oca’

Enjhaman

Métorot dari sababbha oréng sé
ngénjham, sabab maso’na oca’ énjhaman bada
duwa’ macem, éngghi ka’into polana bhuto,
sareng oréng sé ngénjham terro olléya prestise
(terro épojhiya sareng oréng laén). Kabhutowan
tamaso’ sala séttongnga sabab maso’na bhasa
manca sé paléng pénonjhul; polana bhuto, oca’
manca ghella” épondhut, éyangghuy é dalem
bhasa Madhura. E baktona oréng Madhura
apalolongan otaba hadir é papangghiyan, neng
engghun ka’into bannya’ oréng ngaghem jas. E
bas-abas ma’ cé’ saéna, pas oréng Madhura
ghella” nyo6n onéng da’ kanca sé pada
Madhurana. Lajhu éparéngé onéng jha” oréng
ghella” ngaghem jaas. Oréng Madhura ghella’
pas nerowaghi ponapa sé ampon adhabuwaghi
kancana, “O! Oréng ghella’ rowa ngaghem
ejjas.” Serréna oca’ jaas ka'into anyar, tor ta’
sorop sareng pangocabhannépon  oréng
Madhura, ta’” dhumadhiyan oca’ jaas lajhu
épasorop sareng ocabhan Madhura dhaddhi
ejjas. Ka’'dinto atoro” hokom bisyllabelized,
épadhaddhi duwa’ keccap. Kadhaddhiyan
ka’into cé’ bannyana é dalem oca’ énjhaman
bhasa Madhura, akadhi bal =» ebbal, tas =
ettas, bom =» ebbom, bél pas dhaddhi “ebbél”,

ban salaénna.

Sabab sé kapéng duwa’ engghi panéka
prestise, terro olléya pangalem. E séttong
kadhaddhiyan, é bakto para’ tellasan bannya’
oréng Madhura toron, terro atellasa é compo'na
bang-sébang. Tantona sadhaja pada nyaré
tompa’an sé njjhu da” dhisana otaba kotthana
bang-sébang. Dari bannya’na manossa sé nyaré
tompa’an, é bakto bada ebbis sé ka Madhura
dateng sadaja pas asa’-longsa” maso’ ka dalem
ebbis terro mélowa katojudhan. Dhaddhi ebbis
katon possa’ ta” mangghi panyelladhan. Manabi
ta” mélo katojudhan pas manjheng abhiri é
tengnga’anna ebbis. Ta" abit sapéra, bada oréng
katello nyemma’ ka ebbis sé ampon ta” mangghi
kennengngan. Pas ngoca’ sala séttongnga
babiné” sé ngemban kana’” bhaji’, "Bisé bak.”
Maksodda bisépon ampon possa’ sareng sé
nompa’, ampon ta’ bisa étambai papompang
polé; pola nyaré bisa laén bhai. Ponapa polé

dhibi'na ngembhan bhaji’.

Oca’na babiné” sé ngembhan bhaji’ ghella’
ékaéding sareng oréng Madhura sé bada é
dalem ebbis, pas akarentek, “Pola sé maksod
babiné’” sé ngembhan bhabhaji’ ghella” rowa
“Ebbissa la possa’. Dhaddhi oca” “bak” ghella’
pada bi" oca’” Madhura possa’. Saterrossépon,
oréng Madhura ghella saamponna dapa’ ka
compo’na andi’ 1é-oll¢, lajhu acaréta ka tan-
tarétanna jha” é bakto nyaré ebbis, ebbissa ella

ébba’.



Ta" langkong paréksané caraépon oréng
Madhura ngocappaghi /ba’/ éyocappaghi
/ébba’/ amargha oca’ /bak/ ka’into namong
sakeccap, sareng tarétan Madhura
ékocappaghi /ébba’/. Oca” /ba’/ dari oca’
jhaba “kebbak” lajhu sé namong sakeccap pas

épadhaddhi duwa’” keccap dhaddhi /ébba’/.

Akhérra caréta, tarétan sé bhuru dateng
dari Jhaba ghella” ollé 1é-ollé oca” Jhaba /ba’/
tor ollé pangalem, “Addu, tang al¢’ la bisa

oca’ Jhaba /ébba’/.

Macem-Macemma Cara Maso’na

Oca’ Enjhaman

Manabi néngalé wujuddhépon oca’
énjhaman, wujhud ka’'into bisa épantha
dhaddhi tello pantha: épondhut buto otaba
ékala” bungkol, éyoba pangocabhanna otaba
monyéna, épondhut ésséna pas ébhadhiyaghi

oca’ anyar.

Oca’ énjhaman sé épondhut buto otaba
ékala” bungkol ampon ésebbaddhagi sareng
saléraépon Bapak Dr. H. Dadang Kadarisman
é dalem majalla “Jokothole” nomer sé
tapongkor. Pak Dadang maréngé conto oca’
glowing sé éyangghuy oréng ajhuwal jhuko’ sé

matabar jhuko’na sambi ngoca” “Ngéréng,

néka” jhuko'na ghi" glowing .” Oréng
pajhuko’an ghella” ta” onéng ongghu jha” oca’
glowing sé salerressa éyangghuy mon
nyebbhuddhagi oréng raddhin sé pépéna

ngennyer.

E dalem Bhasa Madhura jhughan
bannya’” oca” énjhaman akadhi oca” és, kulkas,
majikkom, blénder, sareng kas-pakakas anyar
laénnépon sé tamaso’ ca’-oca’” anyar sé
épondhut bungkol. Kaula sareng
panjhennengnga sadhaja ta” 1¢’-ngolé¢’ oca’
anyar ka'dinto. Namong épondhut pas
éyangghuy ¢é dalem karépodhan rén-
sa’arénnépon. Tantona, kaula sareng
panjhennengngan sadhana ta’” sempat nyaré
ponapa oca’” Madhurana és/ oca’ és/ éskrim,
kulkas, majikkom, blénder, tart, kulkas,
majikkom, blénder, bsl. Saéstona ¢é dalem
bhasa Indonesia ampon bada contoépon
akadhi lemari es = kulkas, table lamp = lampu

baca. Alat komputer mause = tetikus.

Macem sé kapéng duwa’ engghi panéka
oca’” énjhaman sé épondhut dari monyéna.
Dhimén bada sapéda motor cé’ rajana, sé
biyasana ététéné Pak Dokter. Sapéda da motor
ghella” manabi ajhalan amonyé dut... dut...
dut... Serréna banyya’ oréng ta’ onéng ka
sebbhudanna sapéda motor raja gapanéka pas

ényamaé sapéda motor dutdut.

Bada jhughan kadhaddhiyan badana oca’
anyar sé jhughan épondhut dari monyéna. En-
maénanna na’-kana’ sé éter-poter sambi
amonyé wé... wé... wé. Serréna ghi’ ta’ onéng
nyamana, bharang ghella” pas ényamaé
wérowé. Dhinéng bharang sé éyangghuy ajaga
mano’ é saba ényamaé “pak-kopak”. Bharang
ka’into ebhadhi dari perréng; konco'na éséba’,
bhungkélla Manabi

pagghun  épacekka’.

épamonyé monyéna pak.. pak...pak.

Oca’ énjhaman sé kadhaddhiyan dari oca’
manca sé kapéng tello’ éngghi ka'into oca’
manca sé ésambhut, nangéng pangocabhanna
épasondhuk

(disesuaikan,  Ind.) sareng

pangocabhannépon oréng Madhura.

E dalem bukuépon P. Peninga sareng
Hendrik (tada” taonnépon) abak badan oca’
Balanda sé maso” ka dalem oca” Madhura. Oca’
spoor pas éyocappaghi “seppur”, oca’” hollands
pas dhaddhi oca” Balandha, oca’ commissie pas
dhaddhi “komisi”, oca’ Balandha dans otaba
dansen pas dhaddhi oca” “dansa” otaba
“dangsa”. Salaénna oca’ péssé, oréng Madhura
andi’ oca” “duit” sé asalla dari bhasa Balandha
geld otaba duit. Oca’ “boom pas dhaddhi

"ebbom” é dalem oca” Madhura.

BUKU-BUKU SE EYANGGHUY

Macem sé kéng-bingkéng éngghi panéka
oca” anyar sé kadhaddhiyan dari oca” énjhaman
sé éyénjham dari oca’ manca nangéng éyoba
dhaddhi oca” Madhura sé wujuttépon akanthan
oca’ Madhura delles. Oca” sé émaksod kadhiya
pesawat = kapal ngabbher, kapal ngabang; é
Pasuruan mo’dhul oca” skilot ka’angghuy
nadhai olahraga ski sé alakowaghi é cellot,
banné neng é aéng; é Mekkasan ngonca” oca’
musik  ul-ghaul

ménangka  taténgghun

ka’angghuy ngangodadhan.

Ator Pongkasan

7

Manabi  étalektéghi, sanyatana cé
bannya'na oca’ énjhaman dari bhasa laén sé
maso’ ka dalem bhasa Madhura. Nangéng, é
dalem kamos Madhura asalla oca” ka'into ghi’
ta’ sempat égharap sareng salérana sé nyoson
kamos. Méla ka’'dinto Dinas Pendidikan ghi’
parlo abhillai badana kamos sé langkong

parjugha.

Mélaépon cé’ éso’onna da’ Pak Bupati

sareng Kapala Dinas Pendidikan dan

Kebudayaan taréka-taréka sé bisa majhurbhu

Bhasa Madhura.(*)

Hockett, Charles F. 1958. A Course In Modern Linguistics: The Macmillan Company. Published by Mohan Primlani, Oxford

& IBH Publishing Co., 66 Janpath, New Delhi 110001.

Penninga, P. Kalaban Hendriks, H. 1934. Practisch Madurees Nederlands Woordenbook: GCT Van Doorp & Co. NV.

Kiliaan, H.N. 1898. Nederland—Maduereesch Wordenboek. Batavia Landsdrukkerij.

wisata Boekit Tinggi Sé Tengghi

Zian Sagara.*)

Foto: Sombher Google

Ampon bannya’ ta” kabitong badana
wisata é polo Madhura, molaé dari
kabhupatén Bangkalan sampé’ terros ka
paléng ponca témor polo Madhura teppa’
épon é kottha Songennep. Bada belldsan
kalongguwan sé aropa’aghi kennengngan
wisata sé sokla kadhaddiyanna dari alam
otaba épon  kennengngan = wisata
ghabayan. Sala séttongnga sé dhimén
sempat viral/kalontha éngghi ka’dinto
wisata Boekit Téngghi sé éngghunnépon
biada é dhisa Daramista, Kacamadhan

Lenteng, Kabhupatén Songennep.

Engghunnépon so’-nyalosso” maso’ ka
jhalan kéné” ban lébat é sakobengnga romana
magharsaré. Ontongnga maské jhalannépon
kéné’ manabi éyokor sareng  jhalan
Kabhupatén sé langkong lébar, nangéng jhalan
ka’into ghi” bisa élébadhi sareng sapéda motor
otabaépon roda empa’ ka’angghuy dapa’ ka

tojjhuwan.

Sanaosa  énggunnépon  bada @ é
téngghina, wisata Boekit panéka pagghun
bada bargha sé ngéntaré. Biyasaépon é aré
libur akadhi aré minggu. Sanaré ta” bannya’,
malolo  sé

Boekit

nangéng bada méyos  ka

kennengngan  wisata ka’into.
Kasempadhdn ghapanéka sareng magharsaré
éghunaaghi ka’angghuy rabu da’
kennengngan ka’into, saénggha badana men-
rammen ka’dinto ngonjhdng magharsaré polo
Madhura khususépon asal dari Songennep
rabu ka kennengngan ka’'into sakadhar
maélang lesso ban karoweddhan sé bada é
pékkéranna, sarengan polé ngonjhang réng

ajhuwallan ngamri rajhekké.

Engghunnépon é téngghina, angénnna
ngalesser cé’ kobessana. Atamba polé nab-
anabannépon cé’ asréna cocok ka’angghuy to-
fotowan sé pas ésaba’ é media soal, badana
pamandangan sé asré sé makobassa da’ soca sé
ngoladhi. Méla gapanéka para wisatawan sé
bargha sé rabu ater-poter kantos abit é

kennengngan wisata gapanéka.

Ka'angghuy bargha otaba wisatawan sé
jhujhuk rabu da’ kennengngan ghapanéka, ta’
mabi kobatér nyaré kennengan parkir, asabab
ampon ésadiya’aghi sareng para bargha é
sakobhengnga kampong é ka’dissa, cokop majar
karcés korang lebbi 1éma ébu ropéya ghanténa
jasa sé ajaga. Karcis maso’épon éngghi panéka
léma bellas ébu, para bargha bébas ngala’ neng-
sennengan sabagiyan éssé sé bada é dalemma.
Ménangka kennengngan aropa’agi ma’-
roma’an, sé bisa éghabdy pangaobhan bada
jhughan  ayunan/jan-anjin, ghaladhak sé
ékaghabay dari perréng, gembhang sé amanca
barna, bada jhughan sapéda ghantong , tor
fasilitas sé bhuru bada polé éngghi panéka café

ban cem-macem PKL.

12 < JOKOTOLE

Mokka’épon  pangghunan  Wisata
“Boekit Téngghi” manabi samangkénan napa
polé tangghal méra akadhiya aré Ahad molaé
dari pokol 06.00 WIB kantos pokol 21.00 WIB.
Dhaddhi cé” cocokka manabi bada wisatawan
terro ngéssé’é bakto malemma kalaban néngghu
perna’- perni’ lampu ban kapal sé bada é
saghara dari katéngghiyan.

Al A

Coma émanna samangkén kabada’anna
ampon korang karabéat, tombuna rebbha abak
ngombhut. Sabagiyan fasilitas parlo épa’anyar
polé. Saéngghéna ka’ator dha’ pangalola wisata
ka’angghuy arabat kantos asré polé. Asabab
panéka ménangka salaén kalontha dhaddhi
wisata, tapé saéstona dari éngghunépon bannya’
para magharsaré sakobengnga sé ngaddhu
nasib 1ébat awal-jhuwal é ddlemma. Samogha
tolésan réngkes panéka dhaddhi sabab
ngangka’ polé kabada’an wisata Boekit Téngghi,
ka’angghuy nojjhu akadhi dhimén majhu,
rammé, tor ékaléburi sareng magharsaré sé
bada é bhumi Indonesia otaba asyokkor manabi
kantos kalonta da” mancanaghara.

*) nama pena dari Tarmidzi Ansory, ménangka ghuru e

SMA Al- Miftah Sumber Kebun, tor jugh&nan staff
Administrasi Sditkis Al-Mardliyyah.



NGALENCER

o

e

e

Ngalencer paneka menangka bur-
leburra oréng ngoda sareng seppo. same lebur.
Manabi  bada

ekakabhar jha’

séttong  kennengngan se
Iébur, tantona terro ékéntarenna.
Terro nengghuwa bada ponapa’an se lebur tor

mabhunga & kennengngan ghapaneka.

E kabhupattn Songennep bannya’
kennengngan se lebur kaangghuy etengghu.
Eyantarana, tas¢’ Slopéng sé bada beddhi
poténa, tase’ Lombang se bannya’ bhungka
comarana, tor tase’ Kasogi sé lagghi” anyar tor
ce’ leburra manabi para’ sorop are. Bada pole
Bukit Tawaf sé c&’ anyarra. Bannya” oreng
dateng kaangghuy

nyare nga’-bhunga’an

asareng bhala tanggha otaba sakalowarga.

bisa dbﬁdd! )

N
‘- Smgalen f'// ghu? )

lebat e lorong e seddhl na sombher ka’into,
pastée bada bau sé jhat biyasa ekennal jha’

bauna balirang.

Taon 80-an dhimen, sombher ka’into
kasebbhut aéng baceng. Amargha bacengnga
talebat sanaossa namong lebat. Sé ane, manabi
mandi otabana namong araop, bau baceng

ka’into sobung, bau keng ta’ bau parana.

Samangkeén, sombher aeng baceng se
ampon ekennal kalaban sebbhudhan Wisata
Air Belerang, atamba aré atamba bannya’ se
rabu kaangghuy ngoladhi, otabana mandi
alangngoy. Molaé dari na’-kana” kene’, sampe’
oréeng ngodd ja-romaja otabana kobhajhar

sareng oréng seppo.

Dhimen kennengnganna lagghi’ ta
bherse. Samangkén ampon bada kolam se
khusus na’-kana” kéne’. Bada oreng ajhajhuwal
tor kodhu majar karcis. Karcissa namong moda
ra-kera 4.000 ropeya. kellar sanaossa banne
oreng kaya.

Manabi dhimén pasera bisaos bisa
dateng sakasokana, samangkén ampon bada
atoranna. Sombher ka’into ampon eyastane
dhisa. dhisa

kacamadhan Pragha’an

Pamarenta Kaduara Teémor

ampon ngastane

sombher ka’into sopaja bisa dhaddhi tamba’an
pangaselanna Badan Usaha Milik Desa se
kasebbhut Bumdes.

Ampon bada pamarenta kabhupaten se
ngoladhi sombher ka’into tor ngéreng
bhungana karana ampon sajan lebur sajan
ekennal jha” bada kennengngan wisata anyar &
Praghd’an engghi ka’into Wisata Air Belerang.

Salaén sombher kainto dhaddhi wisata,
jhughan ngaghunge khasiyat otaba
kamostajhabhan, engghi ka’'into aeng sé bauna
baceng ka’into bisa nambhai oreng se ecapo’
Molae tel-ghatel

panyaket laennépon.

panyaket. oreng otaba

Se lebur pole, manabi oreng mandi
alangngoy e sombherra, banne e kolamma sé
anyar, se aneyat kaangghuy nyare tambhana
sake’ saompama ghatellan, ka’'into kodhu
éyangghuy
parappa’na alangngoy. Ompamana alangngoy

adhingghal ghuy-angghuy se
ngangghuy sarong otaba salebbar. Salastarena
mandi alangngoy, sarong otaba salebbarra
kodhu dhingghal, pakaé’” da’ bhungka’an se

bada e budina sombher.

Ponapa maksod épon? Ca’épon oréng kona
s¢ bada e ka'into, adhingghal sarong otaba
salebbar salastaréna mandi otaba alangngoy, same
sareng adhingghdl panyaket se ébhakta d&’
sombher. Dhaddhi manabi sarong otaba salebbar
ebhakta paleman pole, artena ka’into panyaket ghi’
ebhakta paleman jhughan.

Lee...ka’into sé mabhidha sombher ka'into
sareng sombher otaba kennengngan laennépon.
Banné namong dhaddhi kennengngan jar-kalenjar
tape jhughan bisa dhaddhi kennengngan nyare
obhat dari songkan.

E ka'dimma kennengngan ka’into bada?
Manabi dari bara’, kennengngan ka’into lerres &
kalabangan maso’” kacamadhadn Pragha’an.
Sabellunna labang saketheng, & lao” lorongnga.
Norone sakone” ka baba tabun. Sapeda otaba
motor kengeéng patoron ka baba tabun jhughan.

Dhaddhi aman.

Manabi dari temor, kennengngan sombher

ka'into sabellunna kalowar dari labangnga

Pragha’an. Kacer jhalan manabi dari temor. Lerres
sabellunna bhilughan se tajhem ka’dissa.
Ghampang sareéyanna kennengngan
ka’into. Sadhajana oreng & Pragha’an ngaonenge
manabi mareksane eka’dimma sombher aeng
balirang se baceng ka’into. Samangken ampon ta’
baceng. Otamana kolam sé khusus na’-kana” kene’
ka’into same sareng kolam biyasa. Karana pajhat
ebhadhiyaghi

jhughan acampor sareng aéng sombher asli.

kolam laén namong aéngnga

Bada reng ajhajhuwal mie gellas otabana
ghu’-ghangghu’” manabi lapar otaba pelka” & adha
reng ajajuwel mie gelas otabana ghu'gangghu’
manabi lapar otaba pelka’ salastarena alangngoy.

Arténa jha” kobater lapar otaba pelka’.

Ngereng, bilaepon ajunan kasokan rabu da’

sombher aéng baceng ka’into? (*)



AbhaR-Rembhak,

Bhab Program L.iterasi
sareng Ketua TP-PKK Kab. Bangkalan

Seé Nyerrat: Puspa Ruriana

e

Zaenab Zuraida, SE tor Dr. Umi Kulsum, M.Hum

E aré Jum'at, tanggil 12 bulan
Agustus taon 2022, Balai Bahasa Provinsi
Jawa Timur,

abhak-rembhak

alaksana’agi lalampa'an

Program Literasi
Kebahasaan dan Kesastraan. Lalampa'an
ka'dinto élaksana’agi & dhalem dinassepon

Bupati Bangkalan.

Kopala Balai Bahasa Provinsi Jawa Timur, Dr.
Umi Kulsum, M.Hum asareng Tim Kerja Sama
Balai Bahasa Provinsi Jawa Timur, alaksana’agi
Abhak-rembhak sareng Ketua Tim Penggerak
Pemberdayaan dan Kesejahteraan Keluarga
(TP-PKK) Kabupaten Bangkalan, enggi ka'dinto
Ibu Zaenab Zuraida, SE (rajiépon Bupati
Bangkalan). Lalampa'an sé moljha ka'dinto
kasebbut Bunda Literasi ¢ Bangkalan tantona
sanget lowar biasa. BAnnya' pamanggi sé sanget

sae sé bisa étero.

E dalem parembhaghan ka'dinto, Ebu

Ketua TP-PKK ngaghali saé sadhaja taréka
ka'dinto. E dalem kasempadhan ka'dinto
jhughdn eyatoragi pan-saponapa Program
Kebahasaan sareng Kesastraan Balai Bahasa
Provinsi Jawa Timur abhak-rembhak mor se
ampon epasettong sareng program Literasi se
¢ Bangkalan. Kopala Balai Bahasa Provinsi
Jawa Timur apangareb papangghiyan ka'dinto
bisa andhaddhiyagi lalampa'an se sae ¢ dalem
praktek literasi, otamaépon abhak-rembhak
bhab literasi &

dalem kaluarga sareng

masyarakat & Bangkalan. Salaénnepon
program literasi jhughan ékarembhak bhab
kebahasaan sé laénna e dalem bab UKBI,

nyoson kamus, sareng duta bahasa.

Jawa Pos

Py RADAR MADURA

E dalem kasempadan ka'dinto jhughan
Balai Bahasa Provinsi Jawa Timur asareng Tim
jugdn acabis ka Kantor Jawa Pos Radar
Madura e Bangkalan. Déalem papangghiyan
ka'dinto, Tim sé dari Balai Bahasa Provinsi
Jawa Timur

épangghi'i sareng Lukman

Hakim, sala settongepon jurtoles Radar
Madura. E papangghiyan ka'dinto jughan
ekarembhak terrosannépon rencana
usulanepon M. Tabrani ka Pahlawan Nasional.
Balai Bahasa Provinsi Jawa Timur jhugan
nyo'on oneng sampe’ gan ka'dimma
lalampa’annépon sé¢ ¢ Madhura. E dalem
parembagan ka'dinto, Jawa Pos Radar Madura
apamanggi ce' saéna jhughan aromasa ce'
saéna bhab usulan ka'dinto. Mala Jawa Pos
Radar Madura aromasa ghumbhira sareng
saroju' da’ tareka sé ngusullaghiya M. Tabrani
ka’angghuy dhaddhi Pahlawan Nasional.
Langkong sae jugan taréka ngusullaghi M.
Tabrani ka’dinto jhughan elampa’agho sareng
Pemerintah Kabupaten Bangkalan sareng

masyarakat Madhura sadéjana.(*)



Paway Adhat

Darul Ulum Il Al-Wahidiyah

aﬁ» f" J&

all r,,)l. (

Kabudhaja’an aropa’aghi cara odi’ sé
écépta’aghi manossa ka’angghuy maghampang
otaba mabhagus jhallanna odi’. Sadhaja naghara
masté ngaghungé kabudhij’an bang-sébang.
Manabi naghara sé ta’ paté raja wilayah-épon
biyasana kabudhij’anépon maséttong sareng

kabudhaja’an nagahara.

Indonesia aropa’aghi naghara sé
wilayah-épon lébar ban ngaghungé saébu
kasoghiyan sé ta’ éka’andi’ naghara laén.
Tamaso” é dalem épon kasoghiyan alam,
manossa sareng kabhudajhd’anépon. Jhaman
samangkén na’-kana’ ngoda bannya’ ta’
ngaonéngé ka bhangsana. Ta’ onéng jhd’
nagharana ana-barna tor bhidha antara wilayah
séttong sareng wilayah sé laén tamaso’ é dalem

épon parkara adhat.

Sakola’an SMK ban SMPS Islam Darul
Ulum II Al-Wahidiyah néng Dhisa Gersempal
Kecamatan Ombhen Kabupaten Sampang
ngaghungé  cara  ka’angghuy  maodi’

parbhidhd’an sé bada kalaban mabada paway.

Pondhuk  Ghersempal epaddhek
sareng Hadrotus Syeikh KH. Ahmad Jakfar
Abdul Wahid Qs néng taon 2003. Salaénna
pondhuk bada jhughédn sakola’an umum TK,
SD, SMP, SMK, ban Insha Allah Sakola
Téngghi. SMP ban SMK épaleen sopaja ta’
arosak tojjhuwan pondhuk ka'angghuy
alahéraghi manossa sé bhaghus. Osis SMK
sareng SMPS Islam Darul Ulum II Al-
Wahidiyah mabada

kabhudhaja’an

biné’an lalampan

ka’angghuy  ngennallaghi
Indonesia. Lalampa’an panéka rang-rang
ébada’aghi sareng na’-kana’ ngoda, bi-lebbi

santré bine’.

ay panékaglaksan i

aohal 17 Aaustus 2022 sé etata saiencl@sis

gan Pendhuld@hersempal:
A : ol

" I
& i
d \ ¥ &

i \%
n)/

Lalampa’an sé ébada’aghi sa’amponna
upacara mandhird méra poté é 17 Agustus
2022 panéka paway adhat. Paway adhat
panéka ébada’aghi é dalem tanéyan sakola’an.
Ta" kéngéng é lowar tanéyan lantaran paway
panéka ékosossaghi ka'angghuy éyoladhi

ghuru sareng siswi otaba santré biné’.

Sa’amponna upacara mandhira sadhaja
na’-kana’ sé abdakkéllé kellas bang-sébang
aghante kalambhi. Salastaréna asalén, abharis
ban aléngléng tanéyan sakola’an kalaban
aghuna’aghi cem-macemma kalambhi adhat sé
bada néng Indonesia. Bakkél dari kellas bang-
sébang bada pa’bhellas oréng ka’angghuy
aghuna’aghi kalambhi adhat dari pa’bhellas
wilayah sé bada. Bannya'en kellas bada

pa’bhellas, SMP ballu” SMK mennem.

Paway ékabidhi kalaban abharis ban
ghalimpo’ kellas. Eyorot kalaban SMP,
ghalimpo” séttong aghuna’aghi kalambhi
Kalimantan, = ban  étérrossaghi  sareng
ghalimpo” sé laén aghuna’aghi kalambhi
Sulawasi Lao’. Jakarta otabd Betawi, Jhaba
Témor, Maluku, Bhali, Aceh, ban Papua.
Saterrosépon ghalimpo” SMK ékabidhi sareng
ghalimpo” Jhaba Tengnga, Minangkabau,

NTT, Sumatra Lao’, Sulawesi, ban Jhaba Bara’.

Sadhdja aghalimpo’ alengleng tanéyan

sakola’an  kalaban  ébharengngé laghu
Indonesia Raya ban laghu Daérah bang-
sébang. Lalampa’an ka’dinto étotop kalaban
aghilir otaba abharis é tengnga tenéyan.
Sadhaja ghalimpo’. Sabagiyan ghalimpo’
salaén akalambhi adhat sabagiyan genna’
sareng parabhut, ban sanjhata daerah bang-

sébang.

Parlo épategghes, paway ka’dinto
sanajjdin aghuna’aghi atribut adhat daérah
namong teptep aghuna’aghi kodung ban ta’
nyaléngka dari syariat Islam. Tojjhuwan
paway panéka ka'angghuy mategghes
Bhinneka Tunggal Ika sareng Pancasila sé
dhaddhi dhéasarra Naghara Indonesia. Foto
ban ghambhar Pahlawan jhughan ta’
ékaloppaé. Tojjhuwan paway panéka ménorot
Osis ka’angghuy maémot dad-ngodadhan
khososépon santré biné” da’ ka bhangsaépon.
Aponapa adhat Madhura me’ tada’?
dhasarrépon ré-sa’aréna santré ampon arabat
adhat Madhura kalaban alaksana’aghi adhat
pondhuk sé korang lebbi aropa’aghi adhat
Madhura molaé dari kalambhi jhughan bhasa.
)

*) Tokang serrat panéka Ghuru bhasa néng
SMK Darul Ulum II Al-Wahidiyah

Aré ampon nyonar dari témor ngaméra kaoladhan. Aéng saghara ghi’ 1éré omba’na
ngalesser macellep até tor sokmana. Mano’ bher- ngabbher aléngléng saghara, laén ban
jhuko’ sé nyéllem ngoy-langngoyan. E dhisa Mor 1éké, Busahri ampon yap-siyap ngala’
kas-pakakas majangnga. Aré’ sarengan jharing épalebbhu da’ kandhi poté sé raja sopaja
buso’. Sambi malebbhu pakakassa, Busahri nyoro kacongnga sé anyama Daefi, ka’angguy

nganga’é sapéda suprana ma’lé nyaman ta’ paté nyéksa maréna sé terkas mangkatta.

Daefi pajhat tamaso” potra sé toro” oca’
da” dhabuna réng seppona. Salaén jhat cakang
alako, Daefi samangkén bisa ékoca’aghi
dhaddhi tolang bugghiggha réng towana.
Sabbhén aréna Daefi biyasa alako tané é tana
sangkolanna. Sé é tamen panéka aropa’aghi
bhabang dhagha séttong ton bannya’na.
Biyasana kancana asareng Hasan tatanggha é
bara” bengkona sé pada namen bhabang kéya.
Saniyap bulan manabi ontong naraktak
hasélla. Kadhdng dapa’ jutaan. Sabhaliggha,
manabi ta” ontong pas bannya” kéya
congkangnga otaba rogina. Manabi saka’dinto
bhabhajana réng atané bhabang lakar wajib

opén péngét angrabadhi tamenanna.

Ejjham ampon noddhuwaghi pokol
satengnga empa’. Busahri ella maranta kabbhi
pakakassa majangnga. Karo ngantos pottrana
sé anyama Daefi, ghella’” cora” ghi’" nganga’é
sapédana. Serréna ranta kabbhi méla ka’dinto
Daefi sareng réng seppona Busahri pas
mangkat, ka saghara tojjuwanna. Maské cellep
parana angénna, tapé Daefi ban ramana
serréna pon biyasa akadhi ta” égharassa.
Dhallu ghurghurra malem sé bhurem,
amargha sonarra aré ghi’ ardem. Alam ghi’
seppé dari cagghiggha sapéda ban cem-macem
alat transportasi laénna. Kala ka monyéna
mano’ sé s¢ bhuru molé ka lébunna. Ekéding
kopeng cé’ leburré.

“Cong b&’na dagghi’ mon la dapa’

"’

dhina ta’ rapa molé ka’add’ yah!” Oca’ na

Busahri ka kacongnga.

“Engghi sanat, Pa’. ngéréng dhabu
parénta ka’dinto” jawab Daefi kalaban letteng

andhap.

“Ooo yeh kabald ka embu’na sapéna
soro ngaré’aghi rebbha kowa, néser tako’ la

tadd’ pakanna”. Masénga’ Busahri ka pottrana.

“Engghi, Pa’ Insya Allah bhadhi ¢é
padapa’a dagghi’ dhing ampon déapa’ ka

2

compo’.” Oca’na Daefi mayakenaghi ka

ramana.

Sa’ampona dapa’ madapa’aghi ramana
ka tembilung lakona, Daefi pas nyo’on pamet
ka ramana ka’angghuy palémana. Dhinéng
Busahri ban sakanca’anna ampon mangkat

nyaré jhuko” ka’angghuy kaodi’anna.

k%

Ollé...ollang, paraona alajard # ollé ollang alajdrd

ka Madhura

Olié ollang mon lajdr pon ébhabbharrd # ollé ollang

ngalesser angén saghard

Aéng saghara cé’ bhiruna, 1éré nyalam
ombad’na. Busahri sarengngan sakanca’anna
sambi makababa jharingnga. Ta’ loppa roko’
surya sé cekka’ é tanangnga, sésan kadhang
mérengngaghi lagu sé époter ngangghuy
salonna. Lakar bada kayakénnan jha” manabi
bada lagu  biyasana tekka’a, jhuko’
ngedingngaghi kéya. Saénggha pas ghampang
ngaollé jhoko’. Polana ca’épon jhuko’ arassa
nyalam dhaddhi ta” aromasa jha” bhakal
Maské Busahri

épéghd’a. kalakowanna

bannya’” ban ghebbhdng aralla. Namong
Busahri ta’ceggha’ pangarep jha’ sadhaja bada
Pangéran sé Maha Méyarsa tor bellas sé
bhakal abhanto. Wa mayyattagillaha fahuwa
hasbuh, sapanéka sé ampon é dhabuaghi dalem
sorat sé bada é dalem Al-Quran. Arté épon
Pangéran ta’ paté maberrd” séttong oréng é

lowar bates kamampowanna oréng kasebbhut.

Busahri ampon para’ tondu’an,
biyasana paraona dagghi’ pas molé ka
téngghang. Manabi bannya’ olléna kadhang
olléna ta’ pas ejhuwalla sadhaja. Sabagiyan
ésandhekka’aghi da” para bhala tatanggha,
otamaépon bagiyan oréng dhisa sé ta'ngaollé
pangasélan sé lebbi. Arabat kaodi'an ghun

coma ngarep pangasélan sé ondhur-dateng.

Bulla'na aré ampon é gharassa, cétak
akadhi ngokos parana. Dhinéng olléna jhuko’
pendhdnan abak bannya” témbhang aré
ménggu bari’dnna. Busahri asokkor d&’
Pangéranna, serréna ghalla’ éparéngé salamet
dari mosiba, sé bisa maélang nyabana. Teppa’
ghanika omba’ raja terkas téngghi sakala.
Parao sampé akadhi oléngnga. FEtanyo’
nyellem jhano’anna. Sokkor laghi’ éparéngé
salamet dari sé méyarsa. Amargha rassa sossa
ghanté bhungha. Enghale paraona ampon
para’ lobarra, angén dhateng sanget rajena
sampe’ sabagiyan badha jugan se alompay ka
paraona. Busahri ampon kobatér ngetter
tompang kaler abama kadhibi’an polana
ontongnga Busahri aorak ngala’ sakowaddha
ora’” akadhi dhala jegga’ah gherrunganna.
Marena geneka Samin se noro’e e
bingkéngnga aonga’ mireng dha’ olokanna

Busahri.

Samin sajan masanta’” paraona sopaja bisa
nyapo’ nyalameddaghi Busahri ban paraona.
Aeng sajan bannya’ se ongga, coma olle
partolongan se kobasa Busahri ghi’ bisa
salamet jugan olle partolongan Samin
kancanah se noro” nolongén ngangguy tampar
ban pan-saponapan parabut badana akadiya
ember kaangguy  ngoras aeng se para’
matasellemmah paraona. Salastaréena ampon
salamet Busahri ban Samin pas onggha ka

penggir tase’.

“Busahri, mayu ka.. lajhu pléman ellun”
ngajhdk Samin kanca lakona sambi mateppa’

émbér baddha jhuko’na.

“ellu” ghallu, Min, mamaréya lesso yak

ta’ tao soko pas motemmo gharesghes”.

“Yah la ta” rapa ghiba tédung lun”.

Oca’na Samin sambi maloros bugghi’ kéya.




s AN

Korang lebbhi satengnga ejjhaman
kaduwana toju” sambi ngi ddhéa, jhaghana. La
temmo para’ dzuhurrd. Busahri terkas
taghaghas jhagha. Embér sé aéssé jhuko’
éghiba ka péngghir jhalan. Busahri terros
ngala’” HP-na, nélpon ka pottrana ménta soro
koné’¢é ka engghudnna. “Bada dimma ba'na
cong?” Patanyana Busahri parappaa nélpon
kacongnga. Salastaréna nélpon Busahri nyoro
Samin paléman ka’add” polana aba’na ghi’
ngantos Daefi pottrana sé ca’na laa mangkatta,

samaréna nyéram bhabangnga.

“Abit sé ngantos ba'na, Pa’?” atanya

Daefi ka ramana.

“Péndhanan, Cong, arapa ma’ abak

abit?”, ca’na Busahri

“Yah jha” ghi’ bada amba’an tes Covid
ghi” bhuru, Pa’.

“Ooo ya ya, dhina ta’ rapa la kor

salamet ba'na, ghi” dapa’ bisa ngoné’é bapa’.

Sa’amponna dapa’ ka romana Daefi
ban Busahri ampon éyamba” molaé ghelld’
sareng rajina ban ana’an, jughanan bada pamili
laénna sé sanat terro melléya olléna jhuko’na.
Rassa ghumbira padd bada baja Busahri
acaréta mosiba é para’ mata’ salamet nyabana.
Mélana ka'dinto Busahri jughan pas makon
pottrana ka’angghuy ngaterraghi sabagiyan
olléna jhuko’na sopaja eéparéngaghi ka Keyae
Sayyidi, s¢ ampon éyangghep ghuru tor
jughan ampon éyangghep dhaddhi po-

seppona magharsaré é dhisa Morléké.

Mekkasan, 1443 H

Tanda Jhila

Angghidhan: Mudhar CH

14

Bannya’ ana’ ca'na réng
towa kona bannya’ rajhekke. Eppa’
ban embu’ kaparéng bannya’
pottrana. Séngko’ satarétanan ka
petto. Babiné’'na daduwa, lalaké'na
kalema. Da’-ada’ babiné’. Duwaj,
tello’, empa’, ban nomer lema’ lalake.
Nomer ennem bhuru babiné’ pole.

Bungsona séngko’, lalake'.

Réng towa kabilang longet
otaba beélet. Abas dari nyamana
engko’ satarétanan. Taretan babine’
sé saréyang anyama Bhusiya. Lalake’
ka’alé’anna anyama Bhusa’at. Nomer
tello’'na anyama Bhusawar.
Saterrossa Bhuwarto ban Bhunoto.
Bhusané ka embhughanna engko’.
Bungsona engko’ ényamae

Bhuramsu.

Soro nemmo?

Mon enga’ ka caréta lamba’. Réng kona
réya ahli tapa. Reng kona reya segghut
apowasa. Réng kona reya ahli nyeppe. Rang-
rang adhd’ar. Dhd’arra ghan sakone’.
Mabéannya’a baramma jha" tada’” se edha’ara.
Dhaddhina jhang saktéyan. Lakona ngaddhu

kajunelan.

Abali pole ka eppa’-embu’ ban ka
bannya'na taretan. Eppa’ lako masenga’, jha’
atokaran. Apa badana kakan, mon tadd” neng-
enneng. Eppa’ ka cator oreng se éyarghai
dalem odi’ abhala tanggha. Ka'alok soghi,
soghi ka tané. Alhamdulillah... mon ghun
¢kakana cokop, temmo ghellang némbhara” ka

némbhara’.

Orosan nyama eppa’ kalonta longet
tape mon orosan jhudhu eppa’ passra ka Se
Kobéasa. Bada’a eppa’ nampek ka oréng? Ja'!
Sapa sé dhaddhi peléyan to na” potona eppa’
ghun atanya, ba'na esto ongghu? Mon la ésto
étarema’a, bariya dhabuna eppa’ ka ana’
bine’na e bakto épenta oreng. Bariya kéya ka
ana’ lake’na, mon esto ongghu épenta’a otaba

ésalabhara.

Bakto Bhuk Bhusiya epenta oreng,
sabellunna eppa’ atanya eésto ta’ estona, eppa’
makompol engko” satarétanan. Eppa’ adhabu,
“Tang na’-ana’ kabbhi, alakeya abinéya sénga’
jha” teppa’ toronna rampok otaba maléng.
Sapora. Nomer duwa’na, mon se lalake’

'//

abineya jhd’ nyare reng raddhin

“Aponapa ma’ ta’ olle raddhin?” Ka’

Bhusawar atanya.

“Ella Cong, mon biné raddhin tako’
mon atellaka ba'na ta’ passra. Dagghi” pas ghi’
ker-pekkeran. Ella ra, tang na’-ana’ se lalake’

jha” abinéyan reng raddhin!”

Kabilang ane pamondhut dari reng
towa. Alasan ghun tako’ ta’” passra mon
atellaka. Tape sengko’ sataretanan pada ta’
bannya” okara. Bhuk BhusiyA narema
lamaranna Tajul. Reng lake” gantheng ban

pelak. Ka” Bhusawar taretan se nomer tello’

aghalluwi Ka’ Bhusa’at se abine.

Ka’ Bhusawar norot dhdbuna reng
towa. Binena ta’ raddhin keng toro” oca’.
Tomena nyamana. Babine’ settong kampong
kabilang bannya’ taretanna keya. Bhuk
Tomeéna ana’ saréyang se lambha” ka
sataretanan. Kalambha’anna Bhuk Toména ka
taretanna dhibi" eghiba ka taretanna Ka’
sabhala melo

Bhusawar. Engko’

katampeyasanna.

Satéya ghiliranna Ka’ Bhusa’at se
nemmo réng bine’ ka’angghuy ala-bhala.
Béabine’ jareya kaponjhung paraban raddhin
dari dhisa lao’anna. Sapa oréng se ta” taowa ka
babine” anyama Suwarni ana’na tokang kokot
ban tokang péthékka sape. Suwarni
sataretanan ka tello pada babine” ban pada
dhin-raddhin. =~ Bu'na  Suwéarni  tokang
ghabayya jhajhan bhang temmo paleng
nyaman sa-kacamatan. Ngoca'a sa-kabupaten

tako” aghabayan sala.

“Ghallu Cong, ba'na réya abinéya
Suwarni mare tao ka oréngnga?” Eppa’ atanya

¢ bakto Ka’ Bhusa’at menta édhi.

------

¢ compo’na Nom Rutap majhadi’na Suwarni.”

“Palasdha jha’” raddhin?”

“Engghi, Pa’, meélana kaula

addhreng.”

“Iyya ella mon la tao,” Eppa’” sambi
meles bhako ka kolé¢’'na jhaghung. “Enga’

kaoca’na Eppa’? Jha abinéyan réng raddhin!”

“Engghi émot. Jha' kaula tarésna

marghana karaddhinanna.”

“lyya ella mon la maré ekaréna.”
Eppa’ terros ngello’é roko” ghabayan dhibi” se
epeles ngangghuy kole’na jhaghung. Okossa

ngolbu’. Bauna kereng asalebbungan.

*kk




Tan-tarétan sé laen la pada alake
abiné. Tada’ séttonga s¢ mosellat akantha Ka’
Bhusa’at. Ka’ Bhusa’at abine Suwarni ghun

omor tello bulan.

“Arapa ma’ atellaka ban s¢ bing’,
Cong? Suwarni korang raddhin? Pola S¢ bin¢’
bur-leburan ban oréng laén?” Eppa’ atanya ka

Ka’ Bhusa’at kalaban mongkor.

29

“Banné margha pancka, Pa’.

“Marghana nape, Ceyong?”
pegghel. Engko’
sataretanan la pada ngart¢ carana eppa’ abu-

dhabu ¢ bakto pegghel. Ka’ Bhusa’at dhuli

nandha’aghi eppa’

asapora.

“Saporana, Pa’! Essu mangken raja ka

tongkeng.”

“Marghana tongkéng raja jaréya

ba’na sé atellaka?”

“Engghi, Pa’. Dhullu ta’ raja kadhi
mangkén. Kaula caremmet bila

AIA

ajhalan e ada’an.”

“Dhullu s¢ bin¢’ ghi’ paraban, ‘At.

Satéya iyya laén.”

“Poko’na kaula atellaka.”

Ka’ Bhusa’at pagghun ta” ekenneng
pellang se atellaka. Salana se bine” apa?

Mekkerra Ka” Bhusa’at bArdmma? Sateya ta’

ekennéng oba.

Ta" ekenneng bacco. Ka’ Bhusa’at atellak ban
Suwarni, babine’ raddhin péleyanna dhibi’.
Masalana ca’na réng bannya’ ta’ lajak, ghun
marghana tongkeng otaba bangkong sé sajan

raja. Ta’ lebur eyabas énga’ ghi” paraban.

Bitongan buldn ta” napa’ satengnga
taon, Ka’ Bhusa’at abiné pole. Raddhin pole.
Babine” najagha kancana kalénéngan sé rang-
rang mole. Toju'na neng e ada’. Tokang
tabbhuna ghaghambhang. Akantha pakakas se
etabbhu, Asneya dhaddhi ghembhang e
ghalimpo’ kalénengan jareya.

Sanajjan Asneya ambu se dhaddhi
najagha saellana ekabin Ka’ Bhusa’at, ta’
sampe’ alengka taon, parao se etompa’ Asneya
ban Ka’ Bhusa’at kandhdas e tengnga jhalan.
Ka’ Bhusa’at atellak pole marghana ebbhana
Asneya bau. Ca’na Ka” Bhusa’at, Asnéya mon
acaca colo'na bau. La bada’a bhai sabab sé
dhaddhiya peggha'na kataresna’an antara Ka’

Bhusa’at ban Asneya.

Sakaleyan eghenna’e du kale. Du kale
éghenna’e tello kale. Maré ngabin Asnéya Ka’
Bhusa’at ngabin Marni. Raddhin kéya. Marni
kalonta babine’ bicek. Katello oreng menta
Marni ta’ e¢jap-e¢jabhi. Sateya ekabin Ka’
Bhusa’at atellak keéya marghdna pada ban
Asnéya. Ebbhéana bau.

Seddheng se Ka' Bhuwarto, darina
toro” oca” ka réng towa, abiné teppa’ ka se
kecek. Bakto kabinna Ka’ Bhuwarto, bada
sapopo sampe’ nanges sabab neser ka Ka’
Bhuwarto sabab olle bine kecek. “Oréng sa
theng-ganthengnga pas teppa’ ka babine’

kecek.” Assri sambi ngosot aéng matana.

“Ladhina ra, Sri! Du ba'na ma’ tagher
nanges jha” banne ba'na sé aghellu’a. Jareya la
kencengnga kaka'na dhibi’. Engko” ta” nyoro
ban ta” alang-langa.” Eppa” mendhek sakejjha’

e ghalimpo’na la-bhala.

Eppa’ ca’na di'-majhadi’ lakar la ta’
pate bannya’ caca. Kéng senga’” mon kare ca’-
ngoca’. Oca’na eppa’ kodhu toro’e¢. Ompama
ta’ etoro’e, bhabhaja bhakal ngaddhang &
ada’na. Jha" sampe’ maléntang dari oca’na

eppa’ mon ta’ terro kaleéra.

“Eppa’na mandhi pangocap, Cong.
Jarowa tanda jhila.” Dhabuna Ba" Rahwi &
séttong bakto, “Tandana cokop sa jhila. Senga’
jha” pa sampe’ abhdsto otaba taloccor oca’!
Abas Bhusa’at! Mon pagghun abine ngala’ e
attassa abd’na, ta’ kéra nemmo babine’
bhender. Bada bhai masala. Makke masala jak
ta’ lajak dhaddhi tellakka.”

k%%

Ta” sesep kalaban dhabuna B&’
Rahwi, mon eghi’-ghighi” eppa’ lakar mandhi
pangocap. Dhullu eppa’ la nga’-masenga’, jha’
abiné oréng raddhin. Se cangkal séttong Ka’
Bhusa’at. Abiné tello kalé raddhin malolo,
atellak malolo. Ka’ Bhusawar ban Ka’
Bhuwarto abine sakaléyan ekabhantal mate.
Bariya keya tan-taretan sé laén. Abas binéna
Ka’ Bhusa’at se satéya, sé ka pa’ kalena. Iyya,
satéya Ka’ Bhusa’at la abine pole. Ca'na réng-
oreng, makke la mandiya li-baliyan pagghun
énga’ réng ta’ mandi. Tada” so-lossona sendu’.
Alhamdulillah... éparéng langgheng.
Etombuwi na’ poto ban la ato-manto. Berta
dari modhinna, Ka’ Bhusa’at la tello kalé
areppot atellaka ban se satéya tape dhun-
toddhun bariya. Mon épaénga’ ban modhinna,

“Neko’, “At, pessena epabaliya.”
“Ba, empon ma’ épabaliya, Dhin?”
“Mon burung dhika se atellaka.”

“Saba’ e dhika. Ghu-lagghuna, mon

tolos nyaman nambai.”

*k%

Sampang, 3 Sappar 1443 H./30 Agustus 2022 M.



Kompolan Sanja’ Bahasa Madura

“GHAR-PAGHAR”

Fendi Febri Purnama

*Guru dan Penggiat Bahasa Madura Situbondo

BINTAOS

Bintaos mon nembhara’ biraos

Paka’ elang eéyorap ngaél ngakarothos
Se bince ta’ enthos

Sé molja rabeng os-maos

Ghettana ta’ kenneng bisaos

Alonca’ ka momos

Bintaos apopos

Némor pajhat panassa ngokos
Sé molja meyos

Sé angaop epamaen eccos

Abunté’ ebhes-bhessa toros

Bintaos bighina ngabbher ghan saratos
Ta’ atoran ka lolos

Manyémot aghuringa ennos
Kalenthong mon terros

Jhad’ panolanganna koros

MARONGGHI

Macalérong ka ghighi
Kalénthang pan-barampan bighi
Koddhi’ ka tatanggha ghi-baghi
Pola tambhana dhengghi

Ancar nakso mon alengghi

Marongghi soghi
Eyoba ka oca’ manca argha téngghi
Etotowa pagghun éngghi

Kéngeng lobang angén éyantarana
ghighi

Kennéng abassaghi
Akantha raghi

Asél manes lajhu ambhuwaghi

Baras bubudhun leddhu’ seghi

KALEKE
KAJU JHARAN

Kaleke akeke
Kaju jharan banne jharan Aghili ongghu ka leke

Ghur-toghuran Ro’om nyerghu’ cengké

Jh&’ mara kobhuran
Kaleke loppaé

Kaju jharan bisa pakakan embi’ Pacekka’ paghar ta’ kennéng sénglaé

Keng ta” kenneng tobi Bighina bhikkrak ngalele

Ambu nyambibi’

Kaleke paghar bhidha
Kaju jharan tambha perra

N Se koko molae tarondha
Jhad’ para-ngora —

BALU NTAS A Mosna palasdha

Ecangrep anga’ to’oddha

Meltas kolé” meéra

Kaju jharan pajhat bagha Baluntas ngarep ontas Sateya ella tao rassana jhubadha
Sakeng ka bubung duggha Lakar jhdmona ghettas

Bisa keya parjhugha Pagghun ngababa ta’ ghellem ngattas

Baluntas pajhat kodhu paspas
Leburdn mapas

Asola gherpas

Baluntas ongghuna lalas
Sakéng epolas

Ollé ngalas

Zatnudin

NYABIS

Sobung samporna é abdhina

Seé bada namong okara nyo’on sapora

Sobung becce’ sé épanyabisa

Se bada namong bucco’ atompang cecceé’
Abdhina dharaka

Ta’ bisa ngajhum tor metar lambaran panyoppre
Epanyongsang ékoddhan odi’

Ekaléléncang jikarra sétan

Eghursa cometthe

Angko aghagherjha elorok napso

ALIUK PASESER

Ta’ kabitong ta” karena Jhau ngabas poncana aéng

Ampon sanapa kalé Katon campo bhiruna langnge’

Abdhina kala abirjhi’ kasta Ghili Labak,

Keéllem e saghara Omba’ ngajheddhul nabbhu jidur

Kama’seyadhan alajér e attas bun-embunan Aros aruddat amaén haddrah

Astaghfirullah!! Enga’ réya jugit Madhura
Aengmerah, 12 Mei 2022 Aliuk paséser

Semmo ghetton ta’ maré senneng

Kombang, 20 Oktober 2022

Jufriadi Dhu'remmek

OJHAN TANGES

Onénga dhika alé’...

Naléka ojhan baja lagghu bula réngsa
Angghidhan tarésna sé lamba’
Ngaton & céllenga mata...

sowarana dhika sé lembu’

Dhaddhi tembhéng kasmaran
Nyalepsep sakojhur bhadhan

Ojhan & baja laggu ongghu matombu
kerrong

Terro apolong sareng dhika séttong
Nalékana dhika mésem até bula tapéncot
Sonar mata dhika ngacengngar...
Ngonjhang tarésna até bhinar...

dhika dhaddhi bintang ...

Cajana nerrangé jhalan bula

Ojhan e baja laggu adhina tanges

Bacca é réba’an dhika minta édhi
nekkané adhat noro’é karep oréng towa
Bulad diem ta’ metto sowara

Aéng mata sé ghagghar ésapo ojhan
Dhaddhi saksé tarésna sé lara

Ojhan é baja laggu....

Bajang dhika paddhang...

Aéng mata agharajha
Mekkasan, 12 Maret 2021

DHUWA KERRONG

Malem arangka’ seppe

Mata mella” ta” ngeddha

Bajang dhika ngaton mesem
Akenca’neng ngen-angen

Dhika nalpé” e dada

Nanges seghumen

Ateé bula tapeggha

Mata bula jhughan agharajha

Ta" bisa € tambha’

Enga’ caréta sé lamba’

Naleka taresna tombu ghambha’
Sabbhan are bula ngamba“

Mesemma dhika se malolo akalemba’
Lajhu adhajung parao tarésna
Ajhanji ajhalane kaodi”an dalem sompa socce
Nangeng dhika tegha

Adhina bula kadhibi an

Ngadhep da” ajunan sé kobasa
Berra” ongghu berra’

Ajhalane odi” kadhibi

Lara ongghu lara

Naréma paste se kodhu etete

Duu cajana mata

Malar mogha tarésna soccé
Kabhughel kantos matée

Bula ban dhika apolong dalém sowargha paste

Mekkasan, 23 Juni 2022



KA’ADDHRENGNGANNEPON PA’ DOING

20 TAHUN ALASTAREYAGHI
BHASA TOR SASTRA MADHURA

Puspa Ruriana

E dalem Rubrik Torcator sé samangkén
ka'dinto bhadhi eyatorraghiya Tokoh
Budayawan sareng jhughan sala
settongngepon pegiat bhasa sareng sastra
Madhura sé alengghi e Bangkalan. Salaen
aktif e dalem kagiadan budhaja, bhasa, sareng
sastra Madhura salérana jhughan aktif e
ddlem nyalosso'é sejarah Madhura.

Saleraépon ka'dinto, enggi panéka
Hodrochin Sabarudin otaba biasa ejhulughi
Pa’ Doing ebhabharraghi ¢ Bangkalan tanggal
5 Mei 1960. Sakola'annépon enggi paneka
Sarjana Ekonomi. Sanajjhan salérana ka’dinto
ékonom nangeng aromasa senneng da’
kagiadan sé bada kaedhannépon sareng bhasa
ban sastra, khosossépon bhasa sareng sastra
Madhura ka’angghuy na’-kana’ se asakola
SMA. Kagiadan-kagiadan ka'dinto elakoné
amargha Pa’ Doing aromasa sanget lebur ban
ce' taresnana ka Madhurg, tana padhumpa’an

dharaepon.

Z 57
1. Raya TuniunS, hura

gurneh pangka

Bukte-bukté se nyata ka'dinto bada
kacamanggalana dari pan-saponapan
kagiadan sé ngeréng & dalem tombuna
budhaja, bhasa, ban sastra Madhura. Salérana
jhughdn eyanggep bangaseppo e délem
ghalimpo’épon, se éyanggep aset se kengeng
apareng macemma informasi pangataoan
budhaja, bhasa, ban sastra Madhura. Pan-
saponapan komunitas sé kéngeng tor tamaso'
érabadi sareng éseppoé Pa’ Doing enggi

ka'dinto:

Komunitas Laskar Tjakraningrat:

Maca naskah kona (Mamaca).

Komunitas Laskar Aryo Suroloyo:

Maca manuskrip kona.

Dewan Budaya Bangkalan: Nyalosso'e

seni ban budhaja Madhura.

Komunitas Telusur budhaja ban

sejarah Bangkalan.

Komunitas Nakobah Ansab Auliya
Tish'a: Nyalosso'¢  katoronanna
Walisongo kababana se e Bangkalan

sareng Madhura.



Namong sanget ce' astabana, aponapa
ma' kantos saka'dinto kagiadan-kagiadan se
elampa'agi saléerana nangeng korang kengeng
perhatian khususepon dari pamaréntahan
daérah e Bangkalan. Sanare akadi ka'dinto
kabada'annépon semangat sareng
lalampa'anna ta' kantos bubra mala sajan
atamba semangat saleraepon e dalem
lalampa’an palastarian budhaja, bhasa, ban

sastra Madhura.

E dalem papangghiyan ka'dinto, Tim
“Jokothole” Balai Bahasa Provinsi Jawa Timur
kalerressan bisa torcator sareng salerana é sala
settongnga markas komunitassepon eénggi
panéka e Galery Batik Peri Kecil se
alamattépon ¢ Jalan Raya Tunjung No 57,
Tonjung, Disa Tunjung, Kecamatan Burneh,
Kabupaten Bangkalan. Ma’lé onéng sareng
akennalan kadi ponapa saléra’épon ban
lalampa'anna, ka'dinto sakone' torcator se
ampon élampa'agi Tim Jokotole (J) sareng

salérana Pa” Doing (D).

Pa” Doing, metorot panjennengngan
kadiponapa perkembangan ka budhaja’an
Madhurd samangken, wabilkhusussepon
bhab bhasa sareng sastra?m

Na'-kana” samangken neka ampon
bannya' adhingghélagi bhasa Madhura.
Langkong kasokan ngangguy bhasa
Indonesia. Tojjhuwanna kauld sareng
komunitas ka'dinto langkong parjugha
alastareyagi bhasa Madhura se ka'dimma
paneka daddi basa Ebu bangsa Madhura.
Parmela dari paneka kagiadan-kegiadan
se¢ akae' sareng pelestarian bhasa
Madhura kodu terros elampa'agi.

Ponapa bisaos se ampon panjennengngan
lampa'agi ¢ dalem alastareyaghi bhasa
ban sastra Madhura?

Bada sapona kagiadan sé ampon rutin
elampa'agi ~ komunitas-komunitas  se
ampon bada, akadi kagiadan
inventarisasi/nyatet badana macemma
sastra-sastra ~ Madhura, alastaréyaghi
Kéjung Madhurd, maca Sendelan

Madhura ban Puisi-Puisi Madhura.

J: Paséra'an bisaos tokoh? sé dhaddhi
inspirasi da’ panjennengngan e dalem
alastaréyaghi bhasa ban sastra Madhura?

D: Alm. M. Irsyad, M. Thoib, R. Kaboel

Krisnadi, dan D. Zawawi Imron.

J: Manabi kaghungan ponapa bisaos

tantangan sé eyadhebbhi
panjennengngan & dalem alastareyaghi
bhéasa ban sastra Madhura?

D: Enggi ce' sangetdha korang dukungan sé

dari Pemerintah Daerah e ka'dinto.

J: Ponapa panjennengngan toman ngaollé
hal s¢ malarat e déalem alastaréyaghi
bhésa ban sastra Madhura?

D: Meétorot pangalaman sé toman abdina
alame sabab se paling mlarat ¢ dalem
alastareyaghi bhasa Madhura eéngghi
karana sanget sakonema Guru seé
Ngajhar Bhasa Madhura é sakola'an.
Jhughan sakone'na guru se ngajar
otama’épon & pandidigin dhasar
saéngga proses panerrossa  bhasa
Madhurda daddhina korang lancar.

RS n”/ 0 ; Ghapanéka sé andhaddhiyaghi bhasa

=

Madhura sajan edhinggallaghi sareng
para ngodadhan.

Bhab ponapa se paling makasambu'
monggu da’ panjennengngan e déalem
alastaréyaghi bhasa ban sastra Madhura?
Dialektika/laghuna e daerah-daerah
neng Madhura ban daerah Tapal Kuda e
tana Jaba. BAdana dialek-dialek e dalem
bhasa Madhura ka'dinto sé nyababbagi
barnana macem e dalem bhasa Madhura.
Namong hal sé kadhi ka'dinto jhughéan
aropa macemma  kasogiydn  basa

kaangguy masyarakat Madhura.

"

Kantos samangkéen kagiadan ponapa
bisaos sé eyanggep penting sé ampon
panjennengngan lampa'agi edalem
lalampana melestarikan bhasa ban sastra

Madhura?

: Kagiadan se penting Metorrot abdina

sanget penting ban parlo dhuli
elaksana'agi engghi paneka pangajaran
andab asor tatakrama ka’angghuy na’-
kana’” sareng Generasi Muda samangken.
Na’-kana” samangken ban generasi
mudana ampon kaléb ban ninggalagi adat

ban tatakrama bangsana dibik.

Metorot panjennengngan, ponapa
pemerintah daerah ampon ngeréng e
dalem alampa'aghi alastareyaghi bhasa
ban sastra Madhura?

Gi' ce' sangetda korang.

Edalem kamajuan teknologi sé langkong-
langkong "Ngaballunagi"
(“menganaktirikan”) bhasa ban sastra
daerah, kadiponapa carana
panjennengngan ajagd semangat ma’lé
terros melestarikan bhasa ban sastra
Madhura?

Enggi paggun maka’ada' kabiyasa’an
abhasa Madhura sareng ngajharragi bhasa
Madhura ka na’-kana’” ban Generasi

Muda.

Da’ bingkengngeépon, ponapa sé badi
elampa'agina (se ta' toman elampa'agi) e
dalem lalampa’an alastareyaghi bhasa
ban sastra Madhura?

Ngemodi kasennengnganna para dad-
ngodadan/Generasi Muda sé serréng
noles, ka ada' ka'dinto nyarannaghi
ebada’aghiyva Lomba Penulisan/Karya

Tulis sé abhasa Madhura.

E dalem yuswa sé ampon ta' anom/ta'
ngoda polé, sampe bild panjennengngan
terros alastaréyaghiya bhasa ban sastra
Madhura?

Malarmoga kaparengan lanjang omor ban

aghuna bhadhi alastaréyaghiya bhasa ban

sastra Madhura saterrossa.




Ponapa pangarebban sareng pessenepon
panjennengngan da’ para ngoda/ generasi
muda bab kelestarian bhasa ban sastra
Madhura?

Tolong jha' kantos bhasa ban sastra
Madhurd ka'dinto elang/serna  dari
bangsa  Madhura, parlo  etamba
ésséna/volume macemma  kagiadan-
kagiadan seé tojjuwanna melestarikan
bhasa ban sastra Madhura, mongghu da’
paserd'a  bisaos seé  kabhubbhuwan

lalampa'an ka'dinto.

9

E panotop tor-cator, salérana ngatoragi

b

pangarebban = sareng pangaterro se ce
eyarebba ongghu bab kamajhuwan bhasa ban
sastra Madhurd. Salerana lakar ngareb badana

bhasa Madhurd paggun kongang ban bisa

éeghuna'agi sareng masyarakat Madhura
wabilkhusus ka na’-kana’ ban para
ngoda/generasi muda. Salérana jhughan
aparéng apresiasi sareng dukungan ka Tim
Majalah Jokotole Balai Bahasa Provinsi Jawa
Timur da’ pangaterro se ampon élampa'agi
ngeréng ajagd sareng ngabruwagi bhasa
Madhura. Salerana jugdn mator sakalangkong
da’ sé agung kalaban badana Majalah se
abhdsa Madhura “Jokotole” ka’dinto, sabab
ka'dinto aropa’aghi tengka se sanget bhagus &
dilem ajalannagi sareng ajaga bhasa

Madhura.(*)

PENTHOL GHAPE’

Lilik Hasanah*

Manabi adhakandha bhab
jhdjhinan, insyaalla sadhaja magharsaré
otamaépon sé ngaghungé roma é polo
Madhura, khususépon ¢é Kabhupatéen
Songenep, kacamadhin Ambhunten ban
Sakobhengnga. Sé anyama jhajhanan
“Penthol Ghapé’” panéka cé’ kalonthana.
Korang paréksa ma’ bisa, énghalé badana
jhajhanan panéka kalonta sampé” ka
Kabhupatén Mekkasan jughan bada sé

ajhuwal.

Métorot pékkeran bhadhan kaula,
penthol ghapé” panéka da’-ada’na bada é
Kabhupatén Songenep, éngghi ka’into
teppa’ é kacamadhan Ambunten. Asabab
penthol ghapé” sé dari kaéssa’ sé ce’

kalontana.

Sumber Duwa’ foto mondhut neng e Google.

Caraépon aghabay penthol ghapé’,
bahannépon sé kodhu bada éyantarana:
teppong tapioka sareng terigu, jhuko’ cakalan,
buja, katombhér, bhabhang poteé, sabagiyan
bada jhughan sé nambai bhabhidng méra
ka’angghuy tamba’an. Jha" loppa jhughan
aéng  sacokobbhd  ngokoraghi  sareng
bannya'na teppongnga. Bada jhughan sé
nambdi tahu, polana bannya” manfaat gizina.
coma sé bannya’ pagghun ngangghuy jhuko’

cakalan malolo.

Sopaja bhagus olléna praméla dari
panéka manabi bahan ampon épapolong otaba
jhughan épaghimpo’, saterrosépon bhabhang
ban katombhar sabellunna ékocek néng cobik,
kabbhi basso dhimén tako” badad kotoranna.
Salastaréna  ka'dinto  teppong  pamaso’
sacokobbha kasokanna sé aghdabay, bisa se
ngala’ satengnga kelo otaba sakelo akorraghi
kalaban kaparlowanna. Manabi jhuko’
cakalanna salastaréna ébhersé’é kalaban aeng

terros épa’alos kalaban étoto otaba éblénder

sopaja hasélla bhagus robana pentholla.

Salastaréna gapanéka bhabhang ban
katombhar sé ampon ékocek écamporaghi
kalaban teppong jhd" loppa teppong ghella’
lastaré éghudhu’ kalaban aeng, jughan pas
tambai jhuko’ cakalan alos ka'angghuy
écampor jughan. Sadhaja sé kasebbhut dagghi’
pas pakompol ka baddha sé aropa’aghi
baddha raja, otaba sé kéné” ngakoraghi
kalaban bannya’” bhuntenna bahan sé

ékaghabay.

Sabellunna épakol-bungkol pastéyaghi
ghallu sadhaja bahan ampon écampor kabbhi,
bhuru lajhu terros képé” kalaban pé’- ghipé” sé
ékaghabay dari aluminium; sénga’” jha" loppa
tegghu’ ghaghangnga otaba konco'na sabab ka
asta panassa parana. Mon parlo akaos
tanganan ma’lé astana ta” bulla’. Antos ra-kéra
samennidhdn korang lebbi. Coma manabi
ampon égharassahaghi massa’ terros bisaos
batha” maské ta” dapa” samennit ajjha’ sampé’

porron.

Sabab  manabi  porron  robana
baksoépon tor rassana ta’ sae. Tamba saé
manabi pas épasangi céngé sé ékaghabay dari
teppong € camporé aéng ma’lé abak ro’om
bisa ésémbui kalaban daunna bhabang,
jhughan cabbhi sé ampon lastaré ékocek.
Ma’lé tamba lébur ka pangabasin penthol
ghapé” ghelld” bada sabagiyan pas éjhuwal
kalaban bhundhu’plastik. Saénggha sajan
lébur, oréng sé ngabas bisa  terro sé
ngobangana. = Dhaddhi  maské  daggi’
épasaraghina ka toko-toko raja ta’ paté
nodusin. Manabi ghadhuwan bhandha,
kéngeng oddghi abadhi pas jhuwal. Manabi
gharus,  kennéng  ébhadhi  tamba’an

pangasélan.

“Alumni Pondhuk Mambaul Ulum Bata-Bata

Sumber Duwa’ foto mondhut neng e Google.




Potho Proppo

Supriyadi*

Potho aropa’aghi dha’aran se asallepon dari Mekkasan bagiyan
bara’. Potho ebhadhi dari teppong palotan alos sé ésaloy kalaban nyeyor
se epasot (eparot jhang-lanjhang) kalaban aghuna’aghi pasa otaba pasot.
Salaénna teppong palotan sareng nyéyor, ghula pote jhughin

éghuna’aghi kaangghuy mamanes dha’aran panéka.

Anapa me’ ghuld pote? Menangka e
Proppo panéka ta” bannya’ tombu bhungkana
tarebung se dhaddhi ghula meéra. Dhasar laen
aponapa me’ ghuld poté se eéghuna’aghi
engghi ka’'dinto amargha potho Proppo
paneka abarna pote  bherse. manabi
aghuna’aghi ghuld mera mangka barna se
ekabhuto bhakal elang.

Menorot pan-saponapan sombher, potho
biyasa bada & sadhaja lalampa’an raja otaba
kene’. Tojjhuwannépon salaén ngaladhin da’
ka tamoy otaba para onjhangan paneka
kaangghuy marekka’” ekeddhan. Barna sé pote
aghandhu’ arte bhersé pole otaba maélang
bharang se kotor. Ménangka palotan paneka
marekka’ tale ékeddhédn, nyeyor panéka ta’
bisa jhau dari oreng Madhura se segghut
arémo otaba akarja. Oreng Madhura tanto
kasohor kalaban jhung-rojhung sabhala’an,
mon akanca ban ataretan. Mela dari panéeka
nyeyor sareng palotan aropa’aghi

parlambhang da&° ka sepaddhd oréng

Tanto sé ta” ollé talébat engghi paneka
caraépon abhadhi potho. Manabi samangken
potho ébhadhi kalaban aghuna’aghi sobbhluk
kaangghuy nowap. Namong dhimén parabhut
sé eghuna’aghi paneka cethe otaba polo” se
éparénge lobang kene’ etotoppepon. Lobang
paneéka atojjhuwan makalowar owap dari
dalem cethe. Bhathok nyeyor kene” dhaddhi
teppa’an kaangghuy bhangon potho sé bunter.

Kelebbiyan aghuna’aghi  sobbhluk
paneka ngorange bakto amargha lebbi dari
séttong potho bisa ebhadhi. Manabi
aghuna’aghi cethe otaba polo’, biyasana potho
étowap ghan settong. Manabi sampéyan terro

abhadhiya potho ka'dinto se kodhu

ésiyappaghi:
Parabhut
1. Cethe/polo’/sobbhluk
2. Pasot/pasa
3. Rambing se aserrat abak raja
4. Bhathok kene’/tobung kene’
5. Thet-cothet otaba cénthong
Bahannepon

1. Teppong palotan
2. Nyeéyor sé epasot
3. Ghula pote



Caraépon abhadhi potho eéngghi
ka’dinto sobbhluk éyesse’e sareng aeng
sacokoppepon, totop sareng rambing.
Kaangghuy ngantos aeng ngalkal, saloy
tello’ bahan ghella’ dhaddhi séttong. Esse’e
bhathok kalaban bahan sé ampon éesaloy ta’
mabi étekket. Manabi aéng ampon ngalkal
bahan se e dalem bhathok lajhu saba é
attassa kaen se e sobbhluk. Totop kalaban
totobbhad sobbhluk. Ra-kéra duwd’ kantos

tello mennet potho cothet pakalowar dari

sobbhluk. Potho ampon massa” tor bisa
edha’ar. Namong kodhu ngen-angennaghi

dhimeén sopaja jhila ta” konor margha panas.

Saka’dinto pamator dari bhadhan kaula.
Manabi bada kakalérowan nyo’on sapora’aghi.
Lantaran bhadhéan kauld coma manossa biyasa
sé kakorangannépon lebbi bannya’ dari

kalebbiyannepon.

Supriyadi; Bada neng Dhisa Bhilla’an Kacamadhaan Proppo
Ghuru Bhasa Indonésia neng SMK Darul Ulum Il Al-Wahidiyah
Gersempal-Ombhen-Sampang

JOKOTOLE > 45



RESENSI NOVEL
LELAKI SUCI

Dina F. Muja

Novel Lelaki Suci ka’dinto
meénangka angghidhén épon
Juwairiyah Mawardy sé torkadhéang

kasebbhut Joe Mawar. Novel kainto

aropa’aghi carétana oréng lalaké’ ®
Madhura sé dhaddhi pongghaba, e Mo

dhaddhi anggota déwan, sé
ngadhuwan raji dhuwa’. Angéng,
sé otama dari novel kainto éngghi

ghépanéka caréta kabiyasaénna

oréng Madhura sé makabin potrana

molaé lagghi’ kana’.

Kacaréta é dalem novel kainto, asma
épon Aisyah, séttong potré dari Keyaé. Aisyah
ampon épabhédkalén molaé ghi’ kana’. Tor
épakabin sareng bhakalla, éngghi kainto
Nizam, sapopona dhibi’, molaé omor sangang

(9) taon.

Omor 9 taon, Aisyah sareng Nizam
ampon dhaddi laké biné tapé ghi’ ta’
éparéngaghi apolong tédung karna korang
dhibasa. Kalowarga épon Aisyah sareng
Nizam amupakat ana’ duwa’ kainto
épamondhugha dhimén. Nizam épamondhug
ka Jhaba, Aisyah mondhug é compo'na dhibi’
ménangka Aba tor Ummina pajhat Kéyaé
sareng Nyaé sé

ngaghungé pondhug

pasantrén.

Sa’amponna lastaré mondhug sareng
ngajhi kétab aghama sé samacemma, tor
ampon dhibhasa, Nizam paléman dari
pondhug. Epapaléman langsung ka compo’na
Aisyah. Tor kana’ duwa’ kainto épapolong
ongghu amargha ampon essa dhaddi laké biné
dari ghi’ kana’. Tapé Nizam ghi’ ta’ tégha sé
ngapolonga Aisyah karna éyangghep ghi’
korang dhibasa omorra. Aisyah dhibi’ namong
bisana nantos dari Nizam. Sampé’ Aisyah

sempat arassa Nizam korang éstoh tor ta’

trésna ka aba’na ménangka binéna.

Caréta saterrosépon, Aisyah ta’ asakola
téngghi. Métorot Aba Ummina, babiné’ cokop
bannya’ ajhar ka lakéna dhibi’. Aisyah banné
namong ta” asakola téngghi tapé ta” mondhug é
lowar. Ca’épon Aisyah, pengalaman kop-cokop é
compo” karna ta’ kaédhi ka’angghuy nyaré élmo

ka jhauna.

E dalem novel sé éserrat namong sabulan
kainto, Joe Mawar terro matorra adhat tor téngka
¢ Madhura. Babiné’ Madhura banné namong
kodhu tundu’ ka oréng seppona tapé kodhu
nyembha ka lakéna. Ponapa polé lakéna Keyaé sé
dhabu tor téngkana étéro bannya’ oréng,

parjhugha da” masyarakat.

Salaéen jhejjher caréta kainto, kacaréta
jhughén Nizam dhaddhi anggota déwan otaba
parlemen, sé kalakowanna éngghi kainto apolitik.
E dalam perjalanan dhaddhi pejabat kainto,
Nizam abiné polé. Aisyah ta’ bisa alanglang.
Aisyah dhibi’ éstona namong olléna toro’ oca’ ka
réng seppo sé ajhudhu sareng Nizam. E laén bab
caréta, Ahmad sapopona Nizam tor jhughén
sapopona Aisyah, kainto ajhudhu sareng sapopo
sé laén engghi kainto Munira. Sé caépon alé’na
Aisyah, sé kasebbhut Humai, Ahmad Kkainto
éstona trésna da’ Aisyah tape ta’ bisa ngobd
pasthé kaodi’an. Aisyah ajhudu sareng Nizam,

Ahmad ajhudu sareng Munira.

sami-sami sapopowan. Kadhi kainto ampon
biyasa manabi é Madhura. Epajhudu sareng

sapopona amargha ta’ meggha” bhala.

Caréta sé bannya’ ngennes tor
makagirén éngghi kainto é bagiyan carétana
Aisyah sareng madu-na, binéna Nizam

séttonga. Asma épon Ainna.

Aisyah ma-akor sareng madu-na.
sanaossa ¢ dalam atena ta’ naréma tapé Aisyah
dibudina mabiyasa ka madu-na. Ponapa polé
madu-na toro” oca’” ka Aisyah. Ta’ akadhiya
carétana oréng amadu sé bannya’ ékacaréta sé

lako atokar lako aparsemmon.

Novel kainto éserrat Joe Mawar
namong sabulan. Estona, Joe Mawar kainto
kasebbhut tokang toléssa caréta panda’, posisi
sareng tokang ceramah. Novel sé aombhul
Lelaki Suci kainto novél sé dha-kandha'na

éserrat sareng Joe Mawar.

Lagghi” ta” bannya” babini" sé nyerrat
novel é Madhura bada Muna Masyari sé novel
épon ampon eterbi’aghi KOMPAS. Novel
Lelaki Suci kainto

éterbi’aghi  sareng

JWritingsoul,

ménangka sé abhddhi lomba otaba waiting
carnival nyerrat novel 28 aré kodhu lastaré
kalaban nyettor sabban aré settong bab é
group fesbuk (FB). Dhaddhi, novel Lelaki Suci
kainto asaéng sareng novel laénna sé jhughan
ngiréng writing carnival otaba nolés rosterrosan
sobung pegghd’na abiddha 28 aré. Sé ta’
nyetor sa’aré éyangghep gagal otaba ghagghar.

Maos caréta é dalam novel kainto

akadhiyda apangghi sareng caréta sé
saongghuna. Kabiyasa’an é dalem pondhug
pesantren, kabiyasa’an ¢é lingkungan épon
kalowargad Kéyaé tor Nyaé, carétana oréng
amadu sé maduwa até tor ésto, ajhudhuwan
sapopowan, rassana nyata bada tor

kadhaddhiyan é Madhura ongghu.

Ngiréng maos novel kainto amargha
onéng da’ carétana oréng amadu tor ngarté ka

ghulina até se rahasiya tor ngirrem.

Madhurd, Sapparan 1444 H.









